Ստվերային տնտեսության կրճատումը կխթանի
սոցիալ-տնտեսական առաջընթացը
ԼՂՀ ֆինանսների նախարարի տեղակալ Ա. Հարությունյանի հարցազրույցը` «Ազատ Արցախ» թերթին
- Պարոն Հարությունյան, կառավարությունը հայտարարել է հարկային ոլորտում նոր բարեփոխումների մասին։ Ի՞նչ են դրանք իրենցից ներկայացնում, ի՞նչ արդյունքներ ունենք։ 
- 2016թ. հունվարի 1-ից ուժի մեջ մտած բարեփոխումների փաթեթն առաջին հերթին ուղղված է փոքր և միջին ձեռնարկատիրության զարգացմանը: Մասնավորապես, գործունեությունը նոր սկսող հարկ վճարողները եռամսյա  ժամկետով ազատվում են առևտրի հարկի, հաստատագրված վճարի և արտոնագրային վճարի կատարումից: Արտոնությունը  կնպաստի նրանց ձեռնարկատիրության  զարգացմանն ու կայացմանը, ինչպես նաև որոշակիորեն կիջեցնի գործարարության ռիսկայնության մակարդակը գործունեության սկզբնական փուլում: Գաղտնիք չէ, որ նոր ձևավորվող բիզնեսի  նախաձեռնությունները խոցելի են` ֆինանսական միջոցների ներգրավումից մինչև շուկայում հաստատվելը:  Արտոնության կիրառման պարագայում սկսնակ բիզնեսմենները կունենան տնտեսված միջոցներ, որոնք էլ կուղղեն բիզնեսի զարգացմանը: Այդ գործընթացին չխոչընդոտելու նպատակով նաև առաջին մեկ տարվա ընթացքում մենք ձեռնպահ ենք մնալու ստուգումների իրականացումից, դրանք կիրականացվեն միայն առանձին դեպքերում, փոխարենը  պարբերաբար այցելություններ ենք կազմակերպելու հարկային օրենսդրության իրազեկման, օժանդակման նպատակով, ինչի շնորհիվ նվազագույնի կհասցվեն նրանց կողմից թույլ տրվող թերություններն ու  սխալները:  

Ինչ վերաբերում է արդյունքներին, ասեմ, որ արդեն իսկ ավելի քան 140 տնտեսվարող սուբյեկտ օգտվում է արտոնությունից:  Մեր հաշվարկներով, տարվա կտրվածքով նրանց  թիվը կգերազանցի 700-ը։ 

Բարեփոխումների այս փաթեթով զգալիորեն նվազեցվել են նաև տուգանքների չափերը, գործունեության մի շարք տեսակների համար սահմանվել է օպտիմալ հարկային բեռ: Սրանք քայլեր են, որոնք կառավարությունը կատարում է գործարար միջավայրի բարելավման, նոր աշխատատեղերի ստեղծման, գործազրկության մակարդակի կրճատման նպատակով: Սա, իհարկե, չի նշանակում վերահսկողության թուլացում։ Ավելին, տուգանքների նվազեցմանը զուգընթաց հարկային պարտավորությունների կատարումից խուսափող սուբյեկտների նկատմամբ ավելի է ուժեղացվել հսկողությունը: Հանրապետության Նախագահի հանձնարարականով մշակվել է «Հարկերի վճարումից խուսափելու և հարկային իրավախախտումների դեմ պայքարի հայեցակարգ», որի շրջանակներում իրականացվել են նախնական վերլուծություններ, տրվել գնահատականներ, վերհանվել են այն ոլորտները, որոնցում առկա են հարկային ռիսկեր, և ըստ այդմ էլ իրականացնում ենք հսկողական միջոցառումները:
-Կխնդրեինք  ավելի մանրամասնել.  ի՞նչ է իրենից ներկայացնում այդ հայեցակարգը, ո՞ր ոլորտներում են ռիսկերն առավել բարձր, և ինչպե՞ս եք պայքարում դրանց դեմ։ 
-Հայեցակարգը մշակվել է ստվերի դեմ  պայքարն  ավելի արդյունավետ և հասցեական իրականացնելու նպատակով: Նրանում ներառվել են բոլոր այն միջոցառումները, որոնք պետք է հերթական քայլերով իրականացվեն` սկսած ռիսկերի վերհանումից մինչև  հարկ վճարողների հետ բացատրական աշխատանքների իրականացում և վերահսկողություն: Ստեղծվել է նաև աշխատանքային խումբ, որի անմիջական մասնակցությամբ և հսկողությամբ են իրականացվում  բոլոր միջոցառումները: 

Մեր կողմից կատարված վերլուծության արդյունքներով ռիսկային խմբում ընդգրկվել են մեծածախ և մանրածախ առևտրի, շինարարության, ապրանքների արտադրության և ծառայությունների մատուցման ոլորտները։ Նշված ոլորտներում հարկային իրավախախտումների դեմ արդյունավետ պայքար իրականացնելու նպատակով հայեցակարգով նախատեսվել են կոնկրետ միջոցառումներ՝ ուղղված կանխիկ շրջանառությունների թերհայտարարագրմանն ու տնտեսության մեջ կատարվող գործարքների փաստաթղթավորմանը, ինչպես նաև չձևակերպված վարձու աշխատողների և աշխատավարձերի իրական մեծությունների արտացոլմանն ու ապօրինի ձեռնարկատիրությամբ զբաղվող անձանց վերհանմանը՝ ռիսկերի կառավարման արդյունավետ գործող համակարգի ներդրման, վերլուծական կարողությունների կիրառման և հարկային պարտավորությունները կամովին կատարելու գործընթացի ամրապնդման միջոցով:
Ավելորդ չեմ համարում նշել, որ յուրաքանչյուր ուղղություն իր մեջ ներառում է հասցեական միջոցառումներ, ինչպիսիք են հանրապետության տարածք ներմուծման ու արտահանման նկատմամբ հսկողության ուժեղացումը՝ հսկիչ կետերում պարբերաբար օպերատիվ դիտարկումների և տեղերում ընտրանքային կարգով գույքագրումների անցկացման միջոցով, հաշիվ-ապրանքագրեր դուրս չգրող հարկ վճարողների վերաբերյալ տեղեկատվության հավաքագրումն ու դրա հիմքով համապատասխան հսկողական միջոցառումների նախաձեռնումը, ապրանքանյութական արժեքների գրանցումների ճշտության ուսումնասիրությունների անցկացումը, ինչպես նաև ըստ ոլոտների աշխատավարձերի և չձևակերպված վարձու աշխատողների վերհանումն ու մի շարք այլ միջոցառումներ։ 
-Դուք ասացիք, որ հայեցակարգի շրջանակներում վերահսկողության գործընթացն արդեն իսկ սկսված է։ Ստվերային շրջանառությունները ԼՂ տնտեսության մեջ մե՞ծ թիվ են կազմում։
- Թվերի մասին՝ տոկոսային հարաբերությամբ, կարծում եմ` դեռ վաղ է խոսել: Բայց կարող եմ ասել, որ նշված ուղղություններով իրականացված միջոցառումների արդյունքում հայտնաբերվել են հսկիչ-դրամարկղային մեքենաների շահագործման կանոնների խախտման 75, վարձու աշխատողների չձևակերպման 33 դեպք։ Շուրջ 150 մլն դրամի չափով վերհանվել են թերհայտարարագրված աշխատավարձ և դրան հավասարեցված միջոցներ։ Արձանագրվել են 6 ապօրինի գործունեության իրականացման և  21 ձեռնարկատիրական գործունեության առարկաների չգրանցման ու պակասորդի հայտնաբերման դեպքեր։ Աշխատանքներ են տարվել տրանսպորտային ծառայությունների մատուցման գործունեության կարգավորման ուղղությամբ։ Արդյունքում հարկային դաշտ է բերվել տաքսի ծառայություններ մատուցող ավելի քան 150 տնտեսվարող սուբյեկտ։ 

Կատարված միջոցառումների շարքում կցանկանայի առանձնացնել հարկ վճարողների հետ բացատրական աշխատանքների իրականացումը. Ոլորտային խնդիրների քննարկման նպատակով մեր կողմից պարբերաբար հանդիպումներ են կազմակերպվել արտադրության, մեծածախ և մանրածախ առևտրի ոլորտներում հանրապետության շրջաններում և այրաքաղաքում գործող հարկ վճարողների հետ և առաջարկվել ինքնուրույն կատարել ճշտումներ։  

Ստվերային երևույթների կրճատման ուղղությամբ տարվող աշխատանքներում որոշիչ ազդեցություն ունի նաև յուրաքանչյուր քաղաքացու աջակցությունը. ձեռք բերված ապրանքի, մատուցված ծառայության դիմաց պահանջելով հսկիչ-դրամարկղային մեքենայի կտրոն կամ գործատուի մոտ աշխատանքի ընդունվելիս՝ աշխատանքային պայմանագրի գրավոր ձևակերպում՝ նա անուղղակի կերպով կնպաստի հանրապետությունում տնտեսական ու սոցիալական առաջընթացի խթանմանը, պետական բյուջեով նախատեսված ծրագրերի իրականացմանը, այդ թվում` աշխատավարձերի, կենսաթոշակների, նպաստների ժամանակին վճարմանը:  Այս նկատառումից ելնելով՝ ներկայումս մենք զանգվածային լրատվամիջոցներով, հարկային մարմնի պաշտոնական կայքէջի և տեղեկատվական այլ աղբյուրների միջոցով փորձում ենք հանրությանն ավելի իրազեկ դարձնել հարկային մարմնի առաքելությանը` նրան ներգրավելով ստվերի դեմ պայքարում, քանի որ  միայն համատեղ ջանքերով մենք կարող ենք ունենալ ցանկալի արդյունքներ:
- Ընդհանրապես  շատ է խոսվում այն մասին, որ գործարարության համար Արցախում պայմանները բարենպաստ են, հարկային բեռն այլ երկրների համեմատությամբ բավականաչափ թեթև է և այլն։ Այդ դեպքում ինչո՞ւ են անընդհատ բարեփոխումներ, հարկային բեռի թեթևացմանն ու վարչարարության պարզեցմանն ուղղված միջոցառումներ նախաձեռնվում։
- Բարեփոխումները շարունակական գործընթաց են, որոնց անհրաժեշտությունը զգացվում է տնտեսության զարգացմանը զուգընթաց: Պայմանները, հանգամանքները, օրենքները, որոնք հրատապ են այսօր, կարող են վաղը կորցնել իրենց արդիականությունը։ Շուկան և, առհասարակ, տնտեսությունն է որոշում, թե ինչպիսին պետք է լինի պետական մոտեցումն ու տնտեսական քաղաքականությունը։ Այսօր ներդրումներ և աշխատատեղեր ապահովելու խնդիր ունենք, և որպես գրավչության մի ձև, ընտրել ենք վերը նշված բարեփոխումները։ Մի քանի տարի անց, հնարավոր է, այլ մարտահրավերներ  լինեն պետության առջև ծառացած, և արդեն նոր բարեփոխումների իրականացման կարիք կզգացվի: Այս ամենը խոսում է այն մասին, որ «քարացած» հարկային համակարգ չկա և չի կարող լինել: Հակառակ դեպքում հարկային համակարգը դադարում է տնտեսության կարգավորիչ և զարգացման խթանիչ գործոն լինելուց, մտնում է հակադրության մեջ ազգային շահերի և զարգացման օբյեկտիվ այլ պայմանների հետ: 

Ինչ վերաբերում է ԼՂՀ հարկային դաշտին, այն, իրոք, շատ մեղմ է. բավական եմ համարում նշել, որ տարածաշրջանում չկա շահութահարկի  նման ցածր դրույքաչափ: Փոքր բիզնեսի համար զգալիորեն պարզեցված է վարչարարությունը։ Այն տարեցտարի ավելի է պարզեցվում: Ներկայումս  մասնակիորեն կիրառում ենք հաշվետվությունների էլեկտրոնային ընդունման տարբերակը և ծրագրում ենք առաջիկայում լրիվությամբ անցնել այս համակարգին, ինչը նվազագույնի կհասցնի հարկատու-հարկային մարմին շփումը: 
- Մեզ մոտ հարկային մարմնի և հարկատուների միջև վստահության պակաս, մի քիչ գուցե վախի մթնոլորտ կա։ Ինչո՞վ կբացատրեիք դա և ի՞նչ քայլեր եք կատարում հարկատուների հետ առողջ գործնական հարաբերությունների ձևավորման ուղղությամբ։
- Կարծում եմ` դա  առավելապես պայմանավորված է  հարկային օրենսդրության իմացության ցածր մակարդակով, հարկերը թաքցնելու գործողություններով։ Չգիտեմ՝ ճիշտ է դա անվստահություն կոչելը, բայց եթե հարկատուն իր գործունեությունը ծավալում է օրենքի շրջանակներում և լավատեղյակ է իր գործին, կարծում եմ` նման զգացողություն ինքը չպետք է ունենա։ Այսօր ստեղծված են առավելագույն բարենպաստ պայմաններ գործարար միջավայրի  համար, և, ըստ այդմ, հարկատուների մեջ պետք է ձևավորվեն պատասխանատվություն, օրինապաշտություն` երկրի առջև իրենց պարտավորությունների կատարման մասով։ Միայն նման համագործակցությամբ կարելի է լուծել խնդիրները, զարգացնել երկիրը։ Քաղաքացին, ով բողոքում է, ասենք, նպաստների չափից, անբարեկարգ ճանապարհներից, առողջապահության կամ կրթական համակարգի թերություններից, պետք է գիտակցի, որ առկա խնդիրների լուծումը պայմանավորված է երկրի եկամուտներով, որոնք ձևավորվում են հարկերից։ Եթե հետևենք զարգացած բարեկեցիկ երկրների օրինակին, ապա կտեսնենք, որ այդ երկրների հասարակությունը օրենքի նկատմամբ բարձր պատասխանատվություն ունեցող հասարակություն է։ Ուրախությամբ պետք է արձանագրել, որ օրեցօր մեզ մոտ էլ նման գիտակցություն ունեցող հարկատուների թիվը մեծանում է: 
- Պարոն Հարությունյան, խոսվում է ստվերային տնտեսության, դրա դեմ պայքարի մասին։ Դուք նշեցիք, որ ուսումնասիրություններ եք կատարել։ Ձեր կարծիքով, ինչո՞ւ են մարդիկ գնում նման ռիսկի, չի՞ նշանակում դա, որ առանց ստվերի նրանցից շատերի բիզնեսը գոյատևել ուղղակի չի կարող՝ ցածր շրջանառությունների, շուկայում անմրցունակ լինելու և այլ պատճառներով։
-Խնդիրներ, իհարկե, կան։ Բայց նման ցածր տոկոսադրույքներով հարկերի պարագայում ստվեր ձևավորել և մտնել տույժ-տուգանքների բեռի տակ, կարծում եմ` անհեթեթ և անիմաստ է։
-Քանի՞ խոշոր հարկատու է հաշվառված ԼՂՀ ֆինանսների նախարարությունում, ի՞նչ չափանիշներով են նրանք տարբերակվում։
- 250-ից ավելի խոշոր հարկատուներ ունենք։ Նրանց դասակարգումը կատարվում է 4 չափանիշով` ըստ  շրջանառության, հաշվեգրված  հարկերի, աշխատողների թվաքանակի և ակտիվների մեծության։ Դրանցից որևէ մեկի սահմանված շեմի առկայության դեպքում  անհատ ձեռնարկատերը կամ իրավաբանական անձը խոշոր հարկատուների ցուցակում է հայտնվում, որոնց սպասարկումն ու գործունեության նկատմամբ հսկողությունն իրականացվում է առանձնացված ստորաբաժանման միջոցով: 

Տեղին եմ համարում նշել, որ վերջին տարիներին խոշոր բիզնեսի կողմից վճարված հարկերի տեսակարար կշիռը պետական բյուջեի ընդհանուր հարկային մուտքերում կազմում է շուրջ 70%: Այսինքն` խոշոր բիզնեսը կրում է պետական բյուջեի եկամուտների համար գլխավոր պատասխանատվությունը, ուստի նրանց կողմից հայտարարագրվող ցուցանիշներն ավելի մանրամասն վերլուծության ենք ենթարկում, դրանից ելնելով իրականացնում թիրախային, հասցեական հսկողություն:  Միաժամանակ, աշխատում ենք պահպանել գործընկերային հարաբերություններ իրենց հարկային պարտականությունները բարեխղճորեն կատարող հարկ վճարողների հետ` շեշտը դնելով ոչ թե հարկադրանքի, այլ հարկերի ճիշտ և ժամանակին հաշվարկման ու վճարման մշակույթի ձևավորման և ամրապնդման վրա:

 

